
ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ 
ՀԻՄՆԱՎՈՐՈՒՄԸ

«ԱՊՀ ՄԱՍՆԱԿԻՑ ՊԵՏՈՒԹՅՈՒՆՆԵՐԻ ԸՆՏՐԱԿԱՆ ՄԱՐՄԻՆՆԵՐԻ
 ՂԵԿԱՎԱՐՆԵՐԻ ԽՈՐՀՐԴԱՏՎԱԿԱՆ ԽՈՐՀՈՒՐԴ ԿԱԶՄԱՎՈՐԵԼՈՒ ՄԱՍԻՆ» ՀԱՄԱՁԱՅՆԱԳՐԻ ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

ԱՊՀ մասնակից պետությունների ընտրական մարմինների ղեկավարների խորհրդատվական խորհուրդ կազմավորելու մասին համաձայնագիրը (այսուհետ՝ Համաձայնագիր) ստորագրվել է 2022 թվականի հոկտեմբերի 14-ին Աստանա քաղաքում:
Համաձայնագիրը ստորագրվել է Հայաստանի Հանրապետության, Բելառուսի Հանրապետության, Ղրղզստանի Հանրապետության, Ռուսաստանի Դաշնության, Տաջիկստանի Հանրապետության և Ուզբեկստանի Հանրապետության կողմից:
Համաձայնագիրն ուժի մեջ է մտնում այն ստորագրած Կողմերի կողմից Համաձայնագիրն ուժի մեջ մտնելու համար անհրաժեշտ ներպետական ընթացակարգերի կատարման մասին երրորդ ծանուցումն ավանդապահի կողմից ստանալու օրվանից 30 օրը լրանալուց հետո։
2022թ. նոյեմբերի 17-ի դրությամբ Համաձայնագիրն ուժի մեջ չի մտել:
Համաձայնագրով Կողմերը կազմավորում են Անկախ Պետությունների Համագործակցության մասնակից պետությունների ընտրական մարմինների ղեկավարների խորհրդատվական խորհուրդ, որն իր գործունեությունն իրականացնում է Համաձայնագրի անբաժանելի մաս հանդիսացող՝ Անկախ Պետությունների Համագործակցության մասնակից պետությունների ընտրական մարմինների ղեկավարների խորհրդատվական խորհրդի մասին հիմնադրույթի հիման վրա: Հիմնադրույթով սահմանվում են Անկախ Պետությունների Համագործակցության մասնակից պետությունների ընտրական մարմինների ղեկավարների խորհրդատվական խորհրդի իրավական կարգավիճակը, գործառույթները և գործունեության կազմակերպական հիմքերը: Խորհրդատվական խորհուրդը Անկախ Պետությունների Համագործակցության միջպետական մարմին է:
Համաձայնագրի շրջանակներում նախատեսվում է պարբերական հանդիպումների և խորհրդակցությունների անցկացում՝ փորձի փոխանակման նպատակով քաղաքացիների ընտրական իրավունքների և ազատությունների ապահովման, ընտրությունների և հանրաքվեների անցկացման համար իրավական պայմանների կատարելագործման հարցերում՝ ԱՊՀ մասնակից պետությունների օրենսդրությանը և միջազգային պարտավորություններին համապատասխան։
Ըստ համաձայնագրի, խորհրդատվական խորհրդի նպատակներն են՝ աջակցություն ցուցաբերել ԱՊՀ մասնակից պետություններում ընտրական գործընթացի կատարելագործմանը, քաղաքացիների ընտրական իրավունքների և ազատությունների ապահովմանն ու պաշտպանությանն ուղղված քայլերին, ինչպես նաև առաջարկություններ մշակել ժողովրդավարական ընտրությունների կազմակերպման և անցկացման բնագավառում համագործակցության իրավական բազայի վերաբերյալ:
Խորհրդատվական խորհուրդն իր գործունեությունն իրականացնում է Անկախ Պետությունների Համագործակցության գործադիր կոմիտեի, ԱՊՀ այլ մարմինների, ինչպես նաև ԱՊՀ մասնակից պետությունների պետական իշխանության մարմինների հետ փոխգործակցությամբ: Խորհրդատվական խորհուրդն իր գործունեության ընթացքում առաջնորդվում է Անկախ Պետությունների Համագործակցության կանոնադրությամբ, ԱՊՀ շրջանակներում ընդունված միջազգային պայմանագրերով ու որոշումներով և սույն Հիմնադրույթով:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային  և/կամ այլ ռազմավարություններ.
Համաձայնագրի կնքումը բխում է Կառավարության 2021-2026թթ. ծրագրի 1 կետից. Կառավարության համար արտաքին քաղաքականության կարևոր նպատակներից են բոլոր պետությունների և կազմակերպությունների հետ Հայաստանի երկկողմ և բազմակողմ հարաբերությունների շարունակական զարգացումը և արդյունավետ համագործակցությունը։ 
Հաշվի առնելով վերոգրյալը՝ ՀՀ արդարադատության նախարարությունը նպատակահարմար է համարում ԱՊՀ մասնակից պետությունների ընտրական մարմինների ղեկավարների խորհրդատվական խորհուրդ կազմավորելու մասին  համաձայնագրի հաստատումը: 


ՆԱԽԱՐԱՐԻ ՏԵՂԱԿԱԼ՝
   ԱՐՄԵՆՈՒՀԻ ՀԱՐՈՒԹՅՈՒՆՅԱՆ

